
Емилија Бошковска е лиценциран психолог со Општа лиценца за вршење психолошка дејност и 
психодијагностичар. Таа е инструктор по асертивна комуникација од психодинамски пристап, 
меѓународно сертифициран High Performance Team Coach – Erickson Coaching International и 
психотерапевт во едукација во O.L.I. Центарот за интегративна психодинамска психотерапија, советување 
и коучинг, Белград. 

Дипломирала на Институтот за психологија при Филозофскиот факултет на Универзитетот „Св. Кирил и 
Методиј“ во Скопје во 2002 година. Својата дипломска работа од областа на Психологијата на трудот, 
поткрепена со емпириско истражување, ја изработила на тема „Меѓучовечките односи, работниот морал 
и потенцијалната флуктуација кај вработени во приватизирана и општествена организација – 
компаративен пристап“, со што уште во текот на студиите го насочува својот интерес кон односот меѓу 
човекот, работната средина, корпоративната култура и организациското функционирање. Претходно има 
завршено и средно медицинско образование. 

Професионалното искуство го започнува уште за време на студиите, со ангажмани во хуманитарни 
организации и во Црвениот крст на Република Северна Македонија, каде работи на координација на 
проекти за психосоцијална поддршка на ранливи и маргинализирани групи. 

Во текот на речиси 25 години професионално искуство работела во приватниот и јавниот сектор, како 
вработена и како претприемач, во различни организациски системи и на позиции со различно ниво на 
одговорност. Нејзиното искуство опфаќа применета и организациска психологија, психологија на трудот, 
човечки ресурси, менаџмент и лидерство, маркетинг и односи со јавноста, како и работа во области 
поврзани со организациски процеси, регулатива и системска одговорност. 

Нејзиниот професионален интерес денес е насочен кон психолошкото разбирање на функционирањето 
на поединците, тимовите и организациите, со посебен интерес за организациска психодијагностика, 
комуникација, психолошка безбедност, мотивација, стрес и професионално согорување, тимска 
динамика, конфликти, лидерство, како и свесните и несвесните процеси што влијаат врз организациското 
функционирање. 

Основач е на Центар МЕТАМОТИВАЦИЈА, каде развива професионален пристап заснован на принципот 
„Процена пред интервенција“ – систематска психолошка процена на организациското функционирање 
како основа за избор и планирање на соодветни развојни, превентивни и психолошки интервенции. 

Во својата работа ги поврзува психологијата, психодијагностиката, психодинамското разбирање на 
односите и практичното искуство од различни организациски средини, со цел проблемите во работните 
системи да не се разгледуваат изолирано, туку во контекст на односите меѓу поединецот, тимот и 
организацијата. 

Во рамките на професионалниот ангажман во Комората на психолози на Република Македонија, во два 
мандати ја извршувала функцијата Обвинител на Комората, а денес е претседател на Судот на честа од 
втор степен. 

Зборува англиски, германски, италијански и српски јазик, а има и основно познавање на шведски јазик. 


